
UDHËZIM ADMINISTRATIV
Krijimi dhe funksionimi i programit për asistencë financiare në Universitetin e Prishtinës
NUMËR: 14/2007
DATË: 28.06.2007


Në bazë të nenit 1.3 pika  d) të Rregullores së UNMIK-ut nr. 2001/19 mbi Degën e Ekzekutivit të Institucioneve të Përkohshme të Vetqeverisjes në Kosovë  si dhe nenit 25  paragrafi 7 të Rregullores  së Punës të Qeverisë së Kosovës nr.1/2007 si dhe nenit  30.3 të Ligjit mbi Arsimin e Lartë në Kosovë, Ministria e Arsimit, Shkencës dhe Teknologjisë nxjerr këtë Udhëzim Administrativ:

Neni 1

Qëllimi
Me këtë Udhëzim Administrativ përcaktohen kushtet dhe kriteret për krijimin dhe funksionimin e programit për asistencë financiare, për studentët e Universitetit të Prishtinës.
Neni 2
E drejta konkurrimit
Të drejtë konkurrimi për asistencë financiare kanë të gjithë studentët e rregullt të cilët studiojnë në Universitetin e Prishtinës,  të cilët financohen nga fondet publike.
Neni 3
Asistenca financiare jepet në formë të lirimit nga pagesa për vitin akademik 2007/2008 .
Neni 4
Të drejtë lirimi nga pagesa kanë studentët nga neni 2 i këtij udhëzimi, të cilët e plotësojnë njërin prej këtyre kushteve:
1. Studentët, familjet e të cilëve janë në asistencë sociale.
2. Studentët të cilët janë invalidë të luftës (qofshin ata ushtarakë apo civilë).
3. Studentët që kanë mbetur pa njërin prind si pasojë e luftës.
4. Studentët me aftësi të kufizuara fizike. 



Neni  5
1. Studentët nga neni 4  pika 1 e të këtij Udhëzimi, bashkë me kërkesën për lirim nga semestri bashkangjesin edhe:
a. Dokumentin e lëshuar nga Qendra komunale për punë sociale me të cilin vërtetohet se familja e  ngushtë e studentit është në asistencë sociale, ku janë të shënuar të gjithë anëtarët e familjes së studentit si dhe vetë studenti.
b. Certifikatën e lindjes së studentit.

2. Studentët nga neni 4 pika 2  të këtij Udhëzimi, bashkë me kërkesën për lirim nga pagesa e semestrit paraqesin edhe vërtetimin nga Shoqata e Invalidëve të Luftës të Kosovës, me të cilin vërtetohet se vetë studenti është invalid i luftës, kurse për studentët viktima civile të luftës, vërtetimi nga organi i Kuvendit Komunal .

3. Studentët nga neni 4  pika 3 të këtij Udhëzimi, bashkë me kërkesën paraqesin edhe:
a. Certifikatën e lëshuar nga Shoqata e Familjeve të Dëshmorëve e Kosovës (për prindër   dëshmorë) apo nga Zyra Civile e Kuvendit Komunal (për prindërit viktima civile), me të cilin vërtetohet se studenti ka humbur prindin si pasojë e luftës së fundit.

b. Certifikatën e lindjes të studentit.

4. Studentët nga neni  4  pika 4 e të këtij Udhëzimi, bashkë me kërkesën paraqesin edhe certifikatën e Komisionit regjional, me të cilën dëshmohet se studenti është me aftësi të kufizuara fizike.

Neni  6
Mënyra e realizimit të asistencës

1. Studentët, që për herë të parë regjistrohen në vitin e parë të studimeve, paraqitjen e kërkesës  bashkë me dokumentet e nevojshme nga neni 5, e bëjnë me rastin e regjistrimit të semestrit të parë.

2. Studentët e viteve të tjera të studimeve, kërkesën me dokumentacionin e nevojshëm e 
    paraqesin në kohën prej 1-20 shtator të vitit vijues.

Neni 7

1. Kërkesat e studentëve për asistencë-lirim nga pagesa e semestrit i shqyrton komisioni i përbashkët i Universitetit të Prishtinës, MASHT-it dhe Ministrisë së Punës dhe Mirëqenies Sociale, në përbërje:
a.  Universiteti i Prishtinës delegon 2 përfaqësues;
b.  MASHT-i delegon 2 përfaqësues;
c.  Ministria e Punës dhe Mirëqenies Sociale delegon 1 përfaqësues.
2. Komisioni është i obliguar që vendimin lidhur me asistencë ta marrë dhe ta publikojë më së largu deri më 10 tetor të vitit vijues.

Neni 8
Paraqitja e kërkesave me dokumentacionin e nevojshëm, në origjinal, bëhet në Administratën Qendrore të Universitetit të Prishtinës.
Neni 9
Me hyrjen në fuqi të këtij Udhëzimi Administrativ  pushojnë së vlejturi të gjitha Udhëzimet administrative të nxjerra më parë për rregullimin e kësaj çështjeje.
Neni 10
Hyrja në fuqi

Udhëzimi administrativ hyn në fuqi ditën e nënshkrimit dhe do të zbatohet nga viti akademik 2007/2008.

_________________

Agim Veliu, ministër

